
Агенцијата за заштита на правото на слободен пристап до информациите од јавен карактер согласно член 109 став 4 од Законот за општата управна постапка („Службен весник на Република Македонија“ бр. 124/2015), а врз основа на член 27 и член 34 став (1) од Законот за слободен пристап до информации од јавен карактер („Службен весник на Република Северна Македонија“ бр. 101/2019) и Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр. 60/20), постапувајќи по Жалбата изјавена од С. Г. од Скопје, поднесена против Државна комисија за спречување на корупцијата, по предметот Барање за пристап до информации од јавен карактер, на 14.05.2025 година го донесе следното

Р Е Ш Е Н И Е 

1. Жалбата изјавена од С. Г. од Скопје, поднесена против Државна комисија за спречување на корупцијата, заведена во Агенцијата под бр.08-107 на 28.04.2025  година, по предметот Барање за пристап до информации од јавен карактер, СЕ ОДБИВА како неоснована.
2. СЕ ПОТВРДУВА Решението на Имателот на информација бр.03-1011/2 од 01.04.2025 година.
О Б Р А З Л О Ж Е Н И Е

С. Г. од Скопје, како што е наведено во Жалбата, на 04.03.2025 година поднел Барање за пристап до информации од јавен карактер до Државната комисија за спречување на корупцијата, со кое побарал по пошта или по е-маил да му се достави препис од следните  информации: 
„ 1. Доказ дека доставата на службениот документ со наслов „Известување“ заведено во Државна комисијаза спречување на корупцијата под бр.12-5210/3 од 16.01.2024 година била извршена по поштенска пратка и електронска пошта.
2. Доказ дека доставата на службениот документ со наслов „Одлука“ заведено во Државна комисија за спречување на корупцијата под бр.12-5210/2 од 16.01.2024 година била извршена по поштенска пратка и електронска пошта.
3. Доказ дека доставата на службениот документ со наслов „Известување“ заведено во Државна комисија за спречување на корупцијата под бр.12-1734/16 од 27.11.2024 година била извршена по поштенска пратка и електронска пошта.
4. Доказ дека доставата на службениот документ со наслов „Одлука“ заведено во Државна комисија за спречување на корупцијата под бр.12-1734/15 од 25.11.2024 година била извршена по поштенска пратка и електронска пошта“.
Имателот на информации на ова Барање не одговорил во законски  предвидениот рок, поради што Барателот на информацијата, во законски предвидениот рок, поднел Жалба заведена во Агенцијата под бр. 08-107 на 26.03.2025 година. 
Агенцијата за заштита на правото на слободен пристап до информациите од јавен карактер, постапувајќи согласно одредбите од Законот за слободен пристап до информации од јавен карактер, ја разгледа Жалбата изјавена од Барателот на информацијата и донесе Решение бр.08-107 од 08.04.2025 година со кое ЈА УВАЖИ и му наложи на Имателот на информации да постапи согласно одредбите од Законот за слободен пристап до информации од јавен карактер. 
Постапувајќи по Решението на Агенцијата, Имателот на информации на 09.04.2025 година до Агенцијата достави Решение со нивен бр.03-1011/2 од 01.04.2025 година со кое Барањето на Барателот делумно се уважува, заведено во Агенцијата под бр.08-107. Во Решението е наведено: „По разгледување на барањето, ДКСК констатираше дека располага со бараните информации и дека се работи за информации поврзани со предмет оформен врз основа на пријава од познат подносител. На 98-та десница на ДКСК на ден 11.01.2024 година е донесена Одлука бр.08-5210/2 од 16.01.2024 година, објавена на веб страницата на ДКСК и со Известување бр.12-5210/3 од 16.01.2024 година, Одлуката е доставена до пријавителот на запознавање....По однос на бараната информација: 1.Доказ дека доставата на службениот документ со наслов „Известување“ заведено во Државната комисија...под бр..12-5210/3 од 16.01.2024 година била извршена по поштенска пратка и електронска пошта. 2. Доказ дека доставата на службениот документ „Одлука“ заведена во Државната комсиија .... бр.12-5210/2 од 16.01.2024 година била извршена по поштенска пратка и електронска пошта. Ве известуваме дека барањето се одбива од причина што бараната информација претставува личен податок и доставувањето на ваква информација би значело откривање на информации со смисла на член 4 став 1 точка 2 од Законот за слободен пристап до информации од јавен карактер, а се однесува на трето лице кој е подносител на пријава и врз основа на кој е формиран предмет бр.12-5210 од 2024 година. ...По однос на бараната информација „1.Доказ дека доставата на службениот документ со наслов „Известување“ ... бр.12-1734/16 од 27.11.2024 година била извршена по поштенска пратка и електронска пошта. 3.Доказ дека доставата на службениот документ со наслов „Одлука“ заведено во Државната комисија ...бр.12-1734/15 од 25.11.2024 била извршена по поштенска пратка и електронска пошта. ДКСК ви достави одговор преку решение за позитивен одговор бр.03-928/2 од 13.03.2025 година по претходно донесено барање за пристап до информации од јавен карактер од ваша страна. 
Барателот на информации во законски  предвидениот рок, поднесе повторно Жалба заведена во Агенцијата под бр. 08-107 на 28.04.2025 година. Во Жалбата е наведено: „...Бидејќи не е постапено согласно Законот за слободен пристап до информации од јавен карактер ја поднесувам оваа жалба и барам да ги преземете сите потребни дејствија и активности согласно позитивните законски прописи.“
Агенцијата со електронски допис бр.08-107 од 28.04.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијата да ги достави сите списи во врска со предметот.
Имателот на информации на 02.05.2025 година до Агенцијата по електронски пат достави Одговор на жалба, на кој е наведено: „Според наводите во втората Жалба, барателот сега жалителот наведува дека ДКСК го нема спроведено Решението бр.08-107 од 08.04.2025 година донесено од страна на Агенцијата.....повторно Ве известуваме дека е постапено по барањето за пристап...бр.03-1011/1 од 10.03.2025 година и за истото има донесено решение бр.03-1011/2 од 01.04.2025 година. ...Дополнително Ве известуваме дека од страна на Барателот досега се поднесени повеќе од десет (10) барања за пристап до информации од јавен карактер, на различни временски интервали. Сите поднесени барања се процесирани и одговорени во рамки на законски предвидениот рок согласно одредбите од Законот за слободен пристап до информации од јавен карактер. Сепак, од содржината на поднесените барање јасно произлегува дека истите не се однесуваат на информации кои имаат карактер од јавен интерес, туку се однесуваат на информации поврзани со постапување по поднесена пријава од страна на барателот. Таквите барања, по својата природа и суштина, не претставуваат информации од јавен карактер туку се однесуваат на личен интерес на барателот, со што се надминува рамката и целта на правото на слободен пристап... “. Во прилог достави доказ дека по електронски пат на 01.04.2025 година му е доставено Решението на Имателот до Барателот на информации.
Имателот на информации по електронски пат дополнително го достави спроведениот Тестот на штетност, во кој наведува: „документите се дел од предметот за што ДКСК процени дека со објава на овој документ последиците врз интересот кој се заштитува се поголеми од јавниот интерес утврден со закон што би се постигнал со објавување на информацијата. ДКСК, постапувајќи во смисла на член 6 од Законот за слободен пристап до информации од јавен карактер, а во врска со член 3 став 1 точка 6 од истиот закон, ги разгледа последиците кои можат да настанат доколку позитивно одговори на барањето...По разледување на резултатите од спроведениот тест за штетност, односно по разгледување на последиците врз интересот кој се заштитува во однос на јавниот интерес кој би се постигнал со доставување на бараните документи...“
Агенцијата за заштита на правото на слободен пристап до информациите од јавен карактер, согласно одредбите од Законот за слободен пристап до информации од јавен карактер, ја разгледа Жалбата изјавена од Барателот на информацијата, истата ја одби како неоснована, а Решението  бр.03-1011/2 од 01.04.2025 година на Имателот на информации го потврди, поради следното: 
По разгледувањето на Барањата, Жалбите, Решението и Одговорот на жалба на Имателот на информации, Агенцијата констатира дека во конкрениот случај, Имателот на информации постапил правилно и согласно одредбите на Законот за слободен пристап до информации од јавен карактер, со тоа што согласно член 20 од истиот Закон донел правилно и засновано Решение.
Во конкретниот случај, Имателот на информации со донесеното Решение бр.03-1011/2 од 01.04.2025 година во врска со точката 1 и 2 од Барањето, по спроведениот Тест на штетност го одбива пристапот согласно член 6 став 1 алинеја 2 од Законот за слободен пристап до информации од јавен карактер, бидејќи во конкретниот случај станува збор за информации/документи кои се однесуваат на трети лица, кој исто така е подносител на пријава, додека за точката 3 од Барање наведува дека „ДКСК ви достави одговор преку решение за позитивен одговор бр.03-928/2 од 13.03.2025 година по претходно донесено барање за пристап до информации од јавен карактер од ваша страна“.
Агенцијата смета дека во конкретниот случај Имателот на информации правилно постапил по Барањето на Барателот, бидејќи станува збор за поднесена пријава од трето лице, документ кој не е создаден од Имателот на информации, туку е поднесен до Имателот на информации.  
Согласно член 6 став 1 алинеја 2 од Законот за слободен пристап до информации од јавен карактер, имателите на информации можат да одбијат барање за пристап до „личен податок“ чие откривање би значело повреда на заштитата на личните податоци.
Согласно член 4 од Законот за заштита на личните податоци е „личен податок“ е секоја информација која се однесува на идентификувано физичко лице или физичко лице кое може да се идентификува (субјект на лични податоци), а физичко лице кое може да се идентификува е лице чиј идентитет може да се утврди директно или индиректно, посебно врз основа на идентификатор како што се име и презиме, матичен број на граѓанинот, податоци за локација, идентификатор преку интернет, или врз основа на едно или повеќе обележја специфични за неговиот физички, физиолошки, генетски, ментален, економски, културен или социјален идентитет на тоа физичко лице.
Што се однесува во наводите на Одговорот на жалба на Имателот на информации дека: „ од страна на Барателот досега се поднесени повеќе од десет (10) барања за пристап до информации од јавен карактер, на различни временски интервали... јасно произлегува дека истите не се однесуваат на информации кои имаат карактер од јавен интерес, туку се однесуваат на информации поврзани со постапување по поднесена пријава од страна на барателот. Таквите барања, по својата природа и суштина, не претставуваат информации од јавен карактер туку се однесуваат на личен интерес“, Агенцијата му укажува на Барателот на информации за следното:
Целта на Законот за слободен пристап до информации од јавен карактер и на Упатството за спроведување на Законот за слободен пристап до информации од јавен карактер е на физичките и правните лица да им се овозможи да го остварат правото на слободен пристап до информации од јавен карактер и обезбедат јавност и отвореност во работењето на органите, за начинот на користење и трошење на јавните пари, парите на граѓаните, да се овозможи учество на граѓаните во креирањето и водењето на јавните политики и слично, а не да го користи ова право на начин со кој ја оптоварува работата и редовното функционирање на органот.
Согласно погоренаведеното, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.
Ова Решение е конечно во управната постапка и против него нема место за жалба.
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

									                     Директор,
	                                                                                                                     Пламенка Бојчева
[bookmark: _GoBack]
4

